
Dell’AneideCanto v.







5.




Nui simmo sfricte affè: si Giove stisso


	Sedere se volesse a sto temmmone,
	Manco me fidarria, co havere chisso
	Pe temmoniero, darte sfatione.
	A Talia co sto viento, co st’abisso?
	Jarrimmo a funno co sto galione,
	Autro che a Talia, già da lo Ponente
	S’auzano troppo contr’a nui li viente.


6.




Tièmente all’aria comme stà tremenna!


	Che nuvole! che ascuro bestiale!
	E nui pe contrastare a sta facenna,
	Non ce trovammo forza, e capetale.
	E già che s’auza sta tempesta orrenna,
	Jettammonce a lo viento: è manco male,
	Si corrimmo tempesta; e addove chessa
	Nce jetta, nui jettammonce de pressa.


7.




Pe quant’haggio lo cielo specolato,


	La usciola, e la carta, ccà vecina
	Stà la Secilia; e Aricio, gnenetato
	Da Mamma toa, fù Re de ssa marina.
	Anea respose: affè l’hai ’nnevinato;
	Sto viento fete, e portarrà roina!
	E, si a chisto resistere volimmo;
	Grancefellune à funno pigliarrimmo.


8.




Tuorce sse bele sù: quale paese


	Meglio de chisso nce darrà recietto?
	Addove Aciesto mio tanto cortese,
	Vedenno a nui, se ne jarrà ’n brodetto.
	E addove stanno da chiù de no mese
	L’ossa d’Anchiso mio; e te prometto,
	Si vasare me fai chell’ossa amate,
	Darte pe duono quinnece docate.Hæc

